
Говор на амбасадорот Пол. Д. Волерс 

Отварање на фото изложба на Илина Арсова 

Меѓународен ден за елиминација на насилството врз жените 

Понеделник, 26 ноември 2012 - 18:00 часот 

Музеј на Град Скопје 

 

Добра вечер директор Кондијанова, Илина Арсова, почитувани гости, дами и 

господа и пријатели. Ми причунува огромно задоволство што сум со сите вас 

овде вечерва. Директорке, сакам да ви се заблагодарам што ни ја отстапивте овој 

извонреден простор за изложбата. Сакам исто така, да и се заблагодарам на 

Илина Арсова што реши да ги сподели овие убави фотографии со нас, а кои таа 

ги има направено за време на нејзините планинарски авантури по светот.  

 

Вечерва, ние сме опкружени со силни жени, со личности кои работеле напорно – 

често наспроти многу предизвици - и постигнале успех поради нивната 

одлучност и напори. Околу нас гледаме примери за успехот на една жена; 

фотографиите на Илина од некои од највисоките врвови во светот се силна 

манифестација на тоа што може човек да постигне ако има сила и издржливост. 

 

Гледајќи ги овие фотографии, и зборувајќи со силни и успешни жени како 

Илина, директорката Кондијанова и многу други овде, тешко е да се сфати како 

злото на насилството врз жените продолжува да опстојува до таков ужасен 

степен секаде во светот. Обединетите Нации сметаат дека дури 70% од сите 

жени во светот искусиле насилство во текот на животот. Само во САД, 

трошоците за справување со насилството врз жените преминува 5,8 милијарди 

долари годишно: 4,1 милијарда се троши за медицински услуги, загубите во 

производството изнесуваат приближно 1,8 милијарди долари. 

 

На 25 ноември 1960, сестрите Мирабел, кои беа три политички активистки од 

Доминиканска Република, беа убиени поради смелоста да зборуваат против еден 

диктатор. Како што приказната за сестрите Мирабел се ширеше, мажите и 

жените ширум светот почнаа да го одбележуваат 25 ноември како ден за борба 

против насилството врз жените, а во 1999, Генералното собрание на 

Обединетите Нации го прогласи 25 ноември за Меѓународен ден за елиминација 

на насилството врз жените. 

Борбата против насилството врз жените е приоритет за Владата на САД. 

 Државниот секретар Клинтон рече дека “насилството базирано врз основа на 

пол е глобална пандемија што ги надминува сите граници и влијае врз сите луѓе 

и заедници – без разлика на етничкото потекло или раса, на социо-економскиот 

статус или религија. Една од три жени во светот се соочува со некаква форма на 

насилство базирано на пол во текот на животот. Медицинските, судските и 

трошоците за осигурување за државите се огромни. Го обесхрабрува 

економскиот развој и го распарчува ткивото на општеството.” 

 

Одбележувајќи го овој значаен датум, со гордост ја отворам оваа фото изложба 

на Илина Арсова. Овие фотографии се потврда за нејзиниот успех во една сфера 

во која доминираат мажите. Тие служат како инспирација, особено за младите 

жени, и не потсетуваат дека предизвиците можат да се освојат. 

 

Илина не само што се искачи на некои од највисоките светски врвови – а на 

пролет се спрема да се качи и на Монт Еверест – таа беше примена како учесник 

во Програмата на Стејт Департментот за глобално спортско менторство за жени. 

Таа научи како се развиваат и промовираат авантуристички спортови за жени, 

научи и за начините како да се организираат хуманитарни активности преку 

спортот, и продолжува да го користи спортот како начин за охрабрување на 

жените во Македонија и за инспирирање на следната генерација на млади жени  

овде да ја прифатат својата вредност, цели и внатрешна сила.  

 

Повеќе од 52 години по убиството на сестрите Мирабел затоа што бараа 

демократски права и граѓански слободи, сеуште има многу да се сработи и има 

премногу жени кои се жртви на насилство. Амбасадата на САД во Скопје ќе 

продолжи да прави се што е можно за да ја подигне свеста за ова глобално зло и 

ќе продолжи да ги поддржува жените во Македонија да градат динамична 

средина во која ќе нема насилство и каде што тие ќе можат да ја остварат било 

која цел и, како и Илина, да се искачат на било кој врв.  

 

 

 

 

 


